
Падагульненне і сістэматызацыя вывучанага па тэме “Лічэбнік”,
або Падарожжа з Лічэбнікам па родным горадзе (урок № 86)
Мэты: паглыбіць і сістэматызаваць веды вучняў па тэме “Лічэбнік”; удасканальваць уменні знаходзіць лічэбнікі ў тэкстах, абгрунтоўваць іх правапіс, даваць марфалагічную характарыстыку, вызначаць сэнсава-стылістычную функцыю лічэбнікаў; садзейнічаць развіццю маўлення вучняў; развіваць цікавасць да гісторыі Брэста; садзейнічаць выхаванню гонару за родны горад.
Абсталяванне: мультымедыйная прэзентацыя, карткі з заданнямі, фішкі.
Вучэбна-метадычнае забеспячэнне:  Тумаш, Г. В. Беларуская мова. Рабочы сшытак: дапам. для вучняў 6-га кл.устаноў агульн. сярэдн. адукацыі з беларус. і рус. мовамі навучання / Г. В. Тумаш. – 17-е выд. – Мінск: Аверсэв, 2019. – 218 с.
Ход урока
І. Арганізацыйны момант.
Настаўнік з мэтай стварэння адпаведнага эмацыянальнага фону чытае верш С.Вячоркі “Прысвячэнне Брэсту”.
· Прапануйце, калі ласка, назву вершу, які вы толькі што пачулі. 
ІІ. Мэтавызначэнне.
Настаўнік.Я нездарма пачала наш урок з верша, прысвечанага Брэсту. Сення мы з вамі выправімся ў цікавае падарожжа па родным горадзе. Ды не адны, а ў суправаджэнні часціны мовы, якая схавалася ў прыказцы, запісанай на дошцы: “Моцны пераможа 1, а разумны – 1000”. Запішыце прыказку, замяняючы лічбы словамі, патлумачце яе сэнс.
Сапраўды, мы не проста выпраўляемся ў падарожжа, але і паўтараем звесткі пра лічэбнік як часціну мовы, яго марфалагічныя прыметы і стылістычную функцыю, а таксама ўдасканальваем навыкі правапісу і скланення лічэбнікаў. 
ІІІ. Арфаграфічная размінка.
Настаўнік.У эпіграфе да сенняшняга ўрока сустрэлася лічба 1000. Як яна звязана з нашым горадам? Дзе знаходзіцца помнік 1000-годдзю Брэста? А ці ведаеце вы, што ў гістарычных надпісах на ім было зроблена цэлых 75 памылак? Проста нехта забыўся пра рысачку над “ў”. Спадзяюся, у нас з арфаграфіяй праблем няма. Давайце праверым гэта на арфаграфічнай размінцы, якая сення носіць назву “Вуліцы Брэста” ( Настаўнік дыктуе назвы вуліц Брэста, адначасова на слайдах выводзяцца іх фотаздымкі.) 
Савецкая, Ленінградская, Беларуская, Валгаградская, Грунвальдская, Брэсцкіх Дывізій, Кастрычніцкай Рэвалюцыі, Ліпеньская, Студэнцкі завулак, 28 Ліпеня, 17 Верасня.
· Якія арфаграмы сустрэліся ў дыктанце? 
IV. Узнаўленне тэарэтычных ведаў па тэме.
Настаўнік.Сення мы працуем у групах. За кожае правільна выкананае заданне ўдзельнікі атрымліваюць фішкі з назвамі адпаведных прафесій. Паспрабуем вызначыць, хто з вас з’яўляецца лепшым у горадзе канструктарам, мовазнаўцам, спартсменам, эканамістам або дыктарам.
1) Выкананне тэставага задання. 
Выканайце заданне 101 у рабочым сшытку. Сфармулюйце па аналогіі 2-3 тэставыя пытанні пра марфалагічныя прыметы лічэбніка. Прапануйце выканаць іх свайму суседу. За правільнае выкананне атрымаеце фішкі “Канструктар”.
V. Практычная частка.
1) Праца з тэкстам.
Настаўнік. Трывалыя тэарэтычныя веды даюць нам магчымасць адправіцца далей. Прачытайце тэкст. Выпішыце з тэксту лічэбнікі, вызначце іх разрад паводле значэння і складу. За правільнае выкананне задання даюцца фішкі “Мовазнаўцы”.
	9 цікавых фактаў пра Брэст
1 група. Брэст 5-ы па старажытнасці горад у Беларусі. Першае ўпамінанне пра горад у “Аповесці мінулых гадоў” адносіцца да 1019 года.
Брэст першым з беларускіх гарадоў атрымаў Магдэбургскае права (права на самакіраванне). Гэта адбылося 15 жніўня 1390 года. 
План Грунвальдскай бітвы – адной з самых знакавых бітваў 15 стагоддзя – быў распрацаваны Вітаўтам і Ягайлам ў Берасцейскім замку. 15 ліпеня 1410 года літоўска-польскае войска разбіла армію тэўтонцаў.
2 група. У 1563 годзе ў першай на тэрыторыі Беларусі тыпаграфіі, заснаванай Мікалаем Радзівілам Чорным, выйшла Берасцейская Біблія. 
У Берасці з’явілася першая на Беларусі аптэка ў 1569 годзе, першая мануфактура ў 1770 годзе і нават першая электрычнасць у 1888 годзе - спачатку на вакзале, а потым і на вуліцах горада.
Першы манетны двор таксама быў адкрыты ў Берасці. Гэта адбылося ў 1665 годзе.. 


· Да якога стылю належыць тэкст? Якую стылёвую рысу падкрэсліваюць лічэбнікі?
2) Запаўненне табліцы “Правапіс лічэбнікаў”.
З практыкавання 106 у рабочым сшытку выпішыце лічэбнікі ў адпаведную графу табліцы. За правільнае выкананне задання даюцца фішкі “Мовазнаўцы”.
	Ь у сярэдзіне слова
	Ь на канцы слова
	ЦЦ у сярэдзіне слова


3) Фізкультхвілінка.
4) Рашэнне матэматычна-лінгвістычных задач. Статыстычныя дадзеныя ўзяты з сайта brest.belstat.gov.by. За правільнае выкананне вучні атрымліваюць фішку “Эканаміст”.
1 група. У 2018 годзе колькасць насельніцтва Брэста склала 337 428 чалавек, у 2017 годзе – 343 985 чалавек. Наколькі змянілася колькасць насельніцтва горада? (343 985 – 337 428 = 6 557)
2 група. Экспарт прадукцыі Брэсцкай вобласці ў Кітай вырас у 2018 годзе ў параўнанні з 2017 годам у 1,8 раза. У 2017 годзе гэтая лічба склала 18,9 мільена долараў ЗША. (1,8 *18,9 млн.=34,02 млн.)
5) Арфаэпічная размінка.
Вучань чытае тэкст ад імя журналіста, які вядзе рэпартаж з цырымоніі адкрыцця сонечнага гадзінніка на Набярэжнай ў Брэсце. Тэкст чытаецца пад відэасюжэт. Задача слухачоў – назваць лічэбнікі, якія прагучалі ў рэпартажы.
(https://www.tvr.by/news/obshchestvo/k_1000_letiyu_bresta_na_naberezhnoy_f_skoriny_poyavilis_solnechnye_chasy/?utm_source=yxnews&utm_medium=desktop). 
	Новы арт-аб'ект быў урачыста адкрыты 22 сакавіка 2019 года на набярэжнай Францыска Скарыны ў Брэсце. У цэнтры кампазіцыі - стрэлка з гербам і двума нябеснымі свяціламі. Па коле размешчаны 15 вядомых архітэктурных і гістарычных аб'ектаў абласнога цэнтра: Брэсцкая крэпасць, драмтэатр, Чыгуначны вакзал, Свята-Васкрасенскі храм і іншыя. Над стварэннем гадзінніка працавалі двое мясцовых кавалеў. У Брэсцкай вобласці гэта ўжо другі сонечны гадзіннік. Першы знаходзіцца ў Іванава. Дарэчы, добраўпарадкаванне набярэжнай працягваецца, яе працягласць павялічылася ўдвая-да тэрыторыі былога рачнога порта. 


6) Выкананне практычных заданняў на картках.
Настаўнік. Завяршым мы наша сенняшняе падарожжа па Брэсце ў месцы, куды імкнуцца трапіць тысячы людзей, каб пакланіцца памяці тых, хто збярог для нас мір і спакой. Менавіта пра гэтае месца распавядае тэкст, з якім вы будзеце зараз працаваць, дэманструючы адначасова ўзровень засваення тэмы “Лічэбнік”. 
	Запішыце лічэбнікі словамі. Выканайце марфалагічны разбор аднаго з іх.
Да лета 1941 года Брэсцкая крэпасць уяўляла сабой Цытадэль, абкружаную казармай, якая складалася з больш за 500 казематаў. У крэпасці знаходзілася каля 8 000 чалавек. 22 чэрвеня 1941 года ў 4.15 раніцы Германія напала на Савецкі Саюз. Нямецкае камандаванне планавала захапіць крэпасць не больш, як за 8 гадзін. Да 9.00 крэпасць была акружана, супрацьстаяць фашысцкай навале засталося 3,5 – 4 тысячы савецкіх воінаў. З нямецкага боку штурм крэпасці ажыццяўляла 45-я пяхотная дывізія (каля 17 000 чалавек).  Тым не меней за першы дзень немцы страцілі забітымі каля 300 чалавек, што перавысіла іх страты за ўсю польскую ваенную кампанію. 29-30 чэрвеня гітлераўцы распачалі штурм крэпасці. У гэтыя дні быў знішчаны Штаб абароны. Нашы салдаты стаялі да канца, адбіваючы па 6-8 атак за дзень. Амаль да канца ліпеня трымалася крэпасць. У 1952 годзе на сцяне аднаго з казематаў былў знойдзены надпіс: “Я паміраю, але не здаюся! Бывай, Радзіма. 20/VII-41”.


VI. Дамашняе заданне.
Практыкаванне 118 або 119 у рабочым сшытку.
VІI. Падвядзенне вынікаў урока.
Настаўнік. Вось і надышла хвіліна развітання. Думаю, вы ўпэўніліся, што без лічэбнікаў нельга абысціся, чым бы чалавек ні займаўся, якую б прафесію ён ні выбраў. Таму так важна навучыцца ўжываць словы гэтай часціны мовы правільна. 
VIІI. Рэфлексія.
І напрыканцы я прапаную вам пабыць у ролі ліхтаршчыка і запаліць чырвоны агеньчык, калі вы ўпэўнены, што тэма ўрока засвоена вамі добра, жоўты ліхтарык – засталіся пытанні па тэме, сіні ліхтарык – засталося многа незразумелага. Размясціце, калі ласка, свае ліхтарыкі на дошцы. 
1

